
	Bybelstudie

Is die God van die Ou Testament ook die God van die Nuwe Testament?

Eenheid in die Bybel – Die Leeu vir Juda uit Sion
1. Inleidend:
Die Bybel verkondig die verlossingsboodskap van die Here aan die mens. Die Ou Testament voorspel die Messias, die Gesalfde en Dienaar van God, wat gaan kom en versoening tussen God en die mens bewerkstellig. ‘n Mens kan in elke boek van die Ou Testament die Messias, Jesus Christus, raaksien. Die Nuwe Testament getuig van die Wese van God, die Messias, wat op die aarde was en die verlossingsdaad volbring het deur aan die kruis te sterf en uit die dood op te staan. Die Nuwe Testament verkondig ook die feit dat dieselfde Messias weer sal terugkeer om dié wat Hom as persoonlike Verlosser aangeneem het, saam met Hom sal neem die ewigheid in.
Dit is duidelik dat daar slegs een God is wat hierdie waarheid aan die mens verkondig. Met ander woorde, dieselfde temas, prototipes, profesieë, voorstellings ensomeer word regdeur die Bybel, Ou Testament en Nuwe Testament, raakgesien omdat dit een Outeur is wat deur middel van mense die Woord daargestel het. Ons verwys dan na die eenheid in die Bybel.

In hierdie studie word gekyk na die Leeu vir Juda.

2. Die Leeu uit Sion – Jesus Christus die Messias
Die Here sal kom en onheil vernietig en oordeel oor die ongelowiges. Let op dat Sion is die gebied waar die Tempel gebou is. Dit is by Jerusalem, die stad waar die kruis van die Messias gestaan het en waar Hy uit die dood opgestaan het. Hy het gedoen wat geen ander sogenaamde god kan doen nie.
Jesaja 31:4: “So het die Here vir my gesê: Soos ‘n leeu, ‘n maanhaar, by sy prooi lê en grom en hom nie laat afskrik deur die harde geskreeu van veewagters wat teen hom saamgeroep is nie, en hom nie steur aan hulle lawaai nie, so sal die Here die Almagtige, wanneer Hy neerdaal, sy oorlog veg op Sionsberg, op die heuwel waar Sion lê.” (ongeveer 740 jaar voor Christus geskryf)
Amos 1:2: “Amos het gesê: Wanneer die Here uit Sion brul, wanneer Hy sy stem uit Jerusalem laat hoor, verdor die weivelde van die herders en verdroog die top van Karmelberg.” (ongeveer 760 jaar voor Christus geskryf)
Karmelberg is in die noorde van Israel. Dat die top van Karmelberg gaan verdroog wys op ‘n groot en drastiese gebeurtenis.

Amos 3:7-8: “7Die Here God doen niks as Hy nie Sy besluit bekend gemaak het aan Sy dienaars die profete nie. 8Die leeu het gebrul, wie sal nie bang wees nie? Die Here God het gepraat, wie sal nie as profeet optree nie?” 

Openbaring 5:1-5: “1In die regterhand van Hom wat op die troon sit, het ek ‘n boekrol gesien wat aan die voor- en aan die agterkant vol geskrywe was en wat met sewe seëls goed verseël was. 2Toe het ek ‘n sterk engel gesien wat met ‘n harde stem uitgeroep het: ‘Wie is waardig om die boek oop te maak deur die seëls daarvan te breek?” 3Maar niemand in die hemel of op die aarde of onder die aarde was in staat om die boek oop te maak en daarin te kyk nie. 4Ek het baie gehuil omdat daar niemand gekry is wat waardig was om die boek oop te maak en daarin te kyk nie. 5Toe sê een van die ouderlinge vir my: ‘Moenie huil nie. Kyk die Leeu uit die stam van Juda, die Afstammeling van Dawid, het die oorwinning behaal en kan die boek met die sewe seëls oopmaak.’”  (ongeveer 95 jaar na Christus geskryf)
Jesus Christus is uit die stam van Dawid gebore en het die oorwinning behaal deur uit die dood op te staan.
3. Ons het die keuse of ons vir-, of teen die Messias is.
Daar is net een Skepper en God. Hy het Sy wese duidelik aan ons geopenbaar deur die Messias:

Die apostel Paulus getuig as volg: Kolossense 2:9-12: "9In Hom is die volle wese van God beliggaam, 10en in verbondenheid met Hom deel julle in sy volheid. Hy is die hoof oor elke mag en gesag. 11Deur julle verbondenheid met Hom is julle ook besny, nie met die besnydenis wat deur mense verrig word nie, maar met die besnydenis deur Christus, en dit bestaan in die wegneem van die sondige natuur van die mens. 12Dit het by die doop gebeur deurdat julle toe saam met Hom begrawe is. Deur julle verbondenheid met Hom is julle ook saam met Hom opgewek, omdat julle geglo het in die krag van God wat Hom uit die dood opgewek het."
Johannes 14:5-7:”5Tomas sê toe vir Hom: ‘Here, ons weet nie waarheen U gaan nie; hoe kan ons dan die weg daarheen ken?’ 6Jesus het vir hom gesê: ‘Ek is die weg en die waarheid en die lewe. Niemand kom na die Vader toe behalwe deur My nie. 7As julle My ken, sal julle My Vader ook ken. En van nou af ken julle hom en sien julle Hom.”
Jesus se woorde “Ek is die weg en die waarheid en die lewe. Niemand kom na die Vader toe behalwe deur My nie” word sterk bevraagteken deur die wat Hom nie ken nie.
3.1 Die mens teen die Messias – die Leeu verslind

Ten spyte van die Here se verbintenis met die mens, dwaal die mens steeds af en soek ander heenkome en gode. Daar bestaan nie ander gode nie en die Here verskyn ook nie in ander vorme of profete nie.

Hosea 2:15-16: "15Dié dag, sê die Here, sal jy vir My sê: 'My man,' en My nie meer as 'n Baäl beskou nie. 16Ek sal sorg dat jy die name van die Baäls nie weer noem nie en dat jy hulle nooit weer aanroep nie."
Hosea 13:6-8: “6Maar toe hulle by goeie weiding gebring is, het hulle hulle vol geëet, en toe hulle vol geëet was, het hulle hoogmoedig geword. Daarom het hulle My vergeet. 7Toe het Ek vir hulle geword soos ‘n leeu, soos ‘n luiperd wat vir hulle langs die pad voorlê. 8Ek sal hulle aanval soos ‘n beerwyfie wie se kleintjies afgeneem is. Ek sal hulle borskaste oopskeur. Soos ‘n leeu sal Ek hulle daar verslind. Roofdiere sal hulle uitmekaar skeur.”
2 Tessalonisense 2:9-12: “9Deur die werking van die Satan sal die verskyning van die wettelose gepaard gaan met groot magsvertoon en allerhande vals tekens en wonders 10en met gruwelike misleiding van dié wat verlore gaan, omdat hulle nie die waarheid liefgehad en tot hulle redding aanvaar het nie. 11Dit is ook waarom God hulle aan die mag van die dwaling oorgee, sodat hulle die leuen sal glo. 12En so sal almal wat nie die waarheid geglo het nie, maar die ongeregtigheid verkies het, veroordeel word.”
‘n Goeie voorbeeld hiervan is dwaalleer soos die Da Vinci Code, gnostiese geskrifte soos die Judas Evangelie (eers 200+ na Christus geskryf). Ander gelowe soek die Almagtige in ander vorme as wat Hy Hom duidelik aan die mens geopenbaar het. Hulle soek God in die natuur, of glo die Skepper is een of ander onpersoonlike energie of te vinde in (en deur)‘n verhewe toestand binne die mens self. Ander glo dat die Skepper Hom deur ander profete na, en buiten, Christus ook geopenbaar het en dat daar ander geskrifte is wat meer outentiek, of op datum, is as die Bybel.

Die boek van Elizabeth Gilbert is ‘n goeie voorbeeld van dwaalleer. Die waarheid word verdoesel met ‘n klein kinkel. Die boek se titel is “Eat, pray, love”. Sy beweer sy is ‘n Christen maar stel dit ook duidelik in die begin van die boek dat sy dit nie “sluk” (swallow) dat Christus die enigste weg na die Vader is nie. Deur die boek word Oosterse gebruike voorgehou as die antwoord tot goddelike ervaring en gebed. Hierdie boek is al op ‘n baie bekende Amerikaanse “talk show” bekend gestel waar die outeur self aan die luisteraars bekend gestel is.
3.2 Die mens vir die Messias – Die Leeu red, beskerm en bring vrede

Ons moet nie die liefde aanbid nie, maar die Heerser daarvan, die Aanvoerder daarvan. Sien Miga 5:5-7 (geskryf ongeveer 730 jaar voor Christus): “5Hulle sal Assirië platloop met die swaard, die land van Nimrod met swaarde wat reg is om te steek. Die regeerder uit Bethlehem sal ons red uit die mag van Assirië wanneer Assirië ons land binneval, wanneer hy ons gebied binnekom. 6Dié van Jakob wat oorbly, sal tussen baie volke wees, hulle sal daar wees soos dou wat van die Here af kom, soos stortreëns op groen gras wat nie vir ‘n mens wag nie, nie na mense kyk nie. 7Die van Jakob wat oorbly, sal tussen die nasies wees, tussen baie volke, hulle sal daar wees soos ‘n leeu tussen wild of tussen ‘n trop skape; hy verskeur as hy tussen hulle deurstap, hy vang sy prooi, en niemand kan dit uit sy bek ruk nie.”
Jesus is die Woord van God, Hy is- en was ewig, Hy is duidelik deur die Ou Testament geopenbaar en was ook Self as die Engel van die verbond betrokke: Miga 5:1-2 (geskryf ongeveer 730 jaar voor Christus): “1Maar jy, Bethlehem-Efrata, jy is klein onder die families in Juda, maar uit jou sal daar iemand kom wat aan My behoort en hy sal in Israel regeer. Sy begin lê ver terug, in die gryse verlede! 2Hy sal sy mense ‘n kort rukkie prysgee, so lank as wat dit neem vir ‘n vrou om ‘n kind in die wêreld te bring. Dan sal dié uit sy familie wat die ramp oorleef het, terugkom na die Israeliete toe. 3Hy sal na vore kom en sy volk lei deur die krag wat die Here hom gee, deur die sterkte van die Naam van die Here sy God. Hulle sal woon tot in die uithoeke van die aarde, want hulle leier sal sterk wees. 4Hy sal vrede bring…..” 

4. Belangrik vir ons vandag – Jesus se opdrag aan ons
Hosea 12:7: “Wat jy moet doen, is om na jou God toe terug te keer: Jy moet Hom liefhê en Sy bevele gehoorsaam, jy moet jou hoop altyd op jou God vestig.”

Deuteronomium 18:17-19 (geskryf ongeveer 1220 jaar voor Christus): “17Toe het die Here vir my gesê: ‘Wat hulle gesê het, is reg. 18Ek sal ‘n profeet vir hulle na vore laat kom, een van hulle volksgenote. Hy sal soos jy wees. Ek sal My woorde in sy mond gee, en hy sal vir sy volksgenote alles sê wat Ek hom beveel. 19Ek sal self rekenskap eis van elkeen wat nie gehoorsaam is aan My woorde wat die profeet in My Naam sê nie.”
Jesus is die Messias wat in Bethlehem gebore is (let op dat daar nog meer as 330 ander spesifieke Messiaanse profesieë is) en die Vader se woorde in Sy mond het – Hy Is die Woord van God.
Let op Jesus se woorde in Johannes 14:24: “Wie My nie liefhet nie, neem My woorde nie ter harte nie; en die woorde wat julle hoor, is nie Myne nie, maar die Vader s’n wat My gestuur het.”

Jesus se opdrag is dus ook die Vader se opdrag.
4.1 Wat is Jesus se opdrag?

Jesus sê dat ons mekaar moet liefhê. Johannes 15:9-13: “9’Soos die Vader My liefhet, het Ek julle ook lief. Julle moet in My liefde bly. 10As julle My opdragte uitvoer, sal julle in My liefde bly, net soos Ek die opdragte van My vader uitvoer en in Sy liefde bly. 11Dit sê Ek vir julle sodat my blydskap in julle kan wees en julle blydskap volkome kan wees. 12Dit is My opdrag: Julle moet mekaar liefhê soos ek julle liefhet. 13Niemand het groter liefde as dit nie: dat hy sy lewe vir sy vriende aflê.”
Dr James Kennedy het gesê dat toe Christus aan die kruis gehang het om die wêreld se sondes op Hom te neem, was daar geen plaasvervangers nie – “there were no takers!”  Jesus het inderdaad Sy lewe gegee vir ons. Hy het uit die dood opgestaan en Hom aan baie mense (ooggetuies wat die Evangelies geskryf het) geopenbaar. Op een geleentheid aan meer as 500 mense tegelyk (sien 1 Korintiërs 15).
Die Here het Sy naam aan ons bekend gemaak, en dit is “Ek Is”. Dit beteken Here (Lord). Die Here het nie gesê “julle is” nie, maar “Ek Is” sodat ons sonder twyfel kan weet Wie Hy Is en dat Hy ‘n verlossingsplan vir die wêreld het. Die Here is in die heilige Tempel. Sien Habakuk 2:20: “Die Here is in Sy heilige tempel: almal op aarde moet in sy teenwoordigheid stil wees!”, ons is die tempel van die Heilige Gees: Esegiël 36:25-27: “25Ek sal reiningingswater oor julle uitgooi sodat julle rein kan word.. Ek sal julle reining van al julle onreinheid en van al julle afgodery. 26Ek sal julle ‘n nuwe hart en ‘n nuwe gees gee, Ek sal die kliphart uit julle liggaam uithaal en julle ‘n hart van vleis gee. 27Ek sal My Gees in julle gee en Ek sal maak dat julle volgens My voorskrifte leef en My bepalings gehoorsaam en nakom.”
Die Heilige Gees is dan ook op die Fees van Weke uitgestort (Sien Handelinge 2:1-13), die Fees van Weke het toe Pinksterfees geword. Die Fees van Weke is oorspronklik gevier om die dag wat die Wet by die berg Sinai ontvang is te herdenk (dieselfde dag!).

Ons fokus moet wees op die Here en nie op iets binne onsself nie, en ook nie op iemand anders as die Wese van God nie. Die Heilige Gees, wat deel van die Drie-Eenheid van God is, en ‘n Persoon is, openbaar aan ons die Woord van God. Die Woord van God is die Messias, Jesus Christus. Jesus Christus is die Seun van God waarin die volle Wese van God teenwoordig is. Hy het aarde toe gekom om die grootste liefdesdaad te doen en ons skoon te was om die ewige lewe te kan beërwe.
Ons moet fokus op geloof in die Evangelie van die Here se verlossing aan ons wat Hy deur Sy Seun bewerkstellig het: Romeine 1:16-17: “16Ek skaam my nie oor die evangelie nie, want dit is ‘n krag van God tot redding van elkeen wat glo, in die eerste plek die Jood, maar ook die nie-Jood. 17In die evangelie kom juis tot openbaring dat God mense van hulle sonde vryspreek enkel en alleen omdat hulle glo. Dit is soos daar geskrywe staan: ‘Elkeen wat deur God vrygespreek is omdat hy glo, sal lewe.’”
Galasiërs 3:11: “En dat niemand op grond van die wet deur God vrygespreek word nie, is duidelik, want ‘hy wat deur God vrygespreek is omdat hy glo, sal lewe.’”
Jona 2:8: “Dié wat op nuttelose afgode vertrou, verlaat Hom wat liefde aan hulle betoon.”
Wanneer ons besef dat ons hierdie verlossing as ‘n gratis geskenk kan ontvang deur daarin te glo, kan ons nie anders nie as om gehoorsaam te wees aan Jesus se opdrag soos opgeteken in Matteus 28:19: “Gaan dan na al die nasies toe en maak die mense My dissipels: doop hulle in die Naam van die Vader, en die Seun en die Heilige Gees.”

